
পূর্ব্ববঙ্গ গীতিকা



 ইশাখাঁর দীল্লির সেনপতি-গণের সঙ্গে যুদ্ধ এবং তৎকর্ত্তৃক সোণামণি(সুভদ্রা) হরণের কাহিনী পালাগান সমূহে একটু অতিরঞ্জিত ভাবে প্রদত্ত ইইলেও এই সমস্ত বিবরণ ঐতিহাসিক ভিত্তির উপর প্রতিষ্ঠিত। কিন্তু ইশখাঁর বংশাবলী ও পূর্ব্বপরিচয় লইয়া অনেকটা মতদ্বৈধ আছে।

 ওয়াইজ সাহেব ১৮৭৪ খ্রীষ্টাব্দে জঙ্গলবাড়ীর দেওয়ান সাহেবদের নিকট ইশাখাঁ সম্বন্ধে ঐতিহাসিক তত্ত্ব জানিতে চাহিলে তাঁহারা লিখিয়া পাঠান যে ইশাখাঁর পূর্ব্বপুরুষ কালিদাস গজদানী সম্রাট হুসেন সাহের এক কন্যাকে বিবাহ করেন। (১৮৭৪ খ্রীঃ এসিয়াটিক সোসাইটি জর্ণ্যালের ২০৯ পৃঃ)। কিন্তু পরবর্ত্তীকালে জঙ্গলবাড়ীর ইতিহাস লিখিত হইবার সময় দেওয়ান সাহেবেরা নিশ্চয়ই এই মত পরিবর্ত্তন করিয়াছিলেন। কারণ তাঁহাদের পৃষ্ঠপোষিত গ্রন্থকারেরা লিখিয়া গিয়াছেন যে, ১৫৬০ হইতে ১৫৬৩ খ্রীঃ পর্য্যন্ত গিয়াসুদ্দিন বঙ্গাধিপ ছিলেন, তাঁহারই এক কন্যাকে কালিদাস গজদানী বিবাহ করেন। দেওয়ানসাহেবদিগের এইরূপ মত পরিবর্ত্তনের কারণ সম্বন্ধে আমি যাহা অনুমান করিয়াছি, তাহা পরে আলচনা করিব।

 বিবিধ ঐতিহাসিক বিবরণ হইতে আমরা এই কয়েকটি অবিসম্বাদিত সত্য পাইতেছি। প্রথম, ইশাখাঁ কালিদাস গজদানীর পুত্র। দ্বিতীয় অযোধ্যা প্রদেশের বয়েসওয়ারা নামক স্থানের এক রাজপুত আসিয়া বঙ্গদেশে বাস করেন, এবং কালিদাস গজদানী তাঁহারই বংশে উদ্ভুত। তৃতীয়, মুসলমান ধর্ম্মগ্রহণ করিয়া কালিদাস সুলেমান খাঁ নামে পরিচিত হন, এবং বঙ্গদেশের তৎকালিন মুসলমান নরপতির কন্যাকে বিবাহ করেন। এই কয়েকটি বিষয় সমস্ত ঐতিহাসিক বিবরণেই একরূপ পাওয়া যায়। ষ্টেপলটন সাহেব লিখিয়াছেন, “গোণ্ডের ডেপুটি কমিসনার বি, বুরু মহোদয়ের নিকট কালিদাস গজদানীর বংশ পরিচয় জানিতে চাহিলে তিনি তাঁহাকে তথাকার স্থানীয় প্রমাণ বিচার করিয়া লিখিয়াছিলেন যে তাঁহার ধারণা, কালিদাস বাইসওয়ারা বংশের একজন রাজপুত; আশ্চর্য্যের বিষয়, সম্পূর্ণ স্বতন্ত্র লিখিত “মসনদ আলি ইতিহাসে”ও প্রথম পৃষ্ঠার পাদটীকায় এইকথাই উল্লিখিত হইয়াছে। উক্ত ইতিহাসে পাওয়া যায়, ‘সোলেমান খাঁর পূর্ব্বপুরুষগণের আদিনিবাস

		 এই পাতা শেষ সম্পাদিত হয়েছে ১৭:২১টার সময়, ১৯ জুন ২০২৩ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

